
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam rahmat Allah SWT. Berikan
sepenuh perhatian kepada khutbah yang akan disampaikan dan janganlah melakukan
perkara-perkara yang lagha seperti berbual-bual dan bermain telefon bimbit. Mudah-

mudahan khutbah ini akan memberi banyak pengajaran kepada kita semua.

Bersempena Sambutan Maal Hijrah Tahun 1446 yang bertemakan “Al-Falah Pemangkin
Malaysia Madani”, maka pada hari ini saya akan menyampaikan khutbah bertajuk:
“Bersama Menuju Kejayaan”.

Sebelum itu, saya ingin mengajak umat Islam sekalian untuk terus mendoakan
keselamatan penduduk Palestin yang sekian lama menjadi mangsa kekejaman rejim
zionis Israel laknatullahi alaihim. Panjatkanlah sebenar-benar pertolongan kita kepada
Allah SWT Yang Maha Gagah, Yang Maha Kuasa untuk membantu penduduk Palestin
bebas dari segala bentuk penindasan dan kekejaman. Saya juga ingin menyeru kepada
semua untuk mendoakan kesejahteraan dan keselamatan negara kita khususnya serta
dijauhkan dari sebarang bentuk malapetaka, kekacauan, perbuatan khianat dan huru-
hara.

SIDANG JEMAAH YANG DIKASIHI SEKALIAN,

Perkataan “hijrah” membawa maksud yang sangat luas. Konsep hijrah tidaklah tertumpu
kepada maksud perpindahan secara fizikal semata-mata. Rasulullah SAW juga telah
menegaskan bahawa tiada lagi hijrah (secara fizikal sebagaimana yang dilakukan oleh
Baginda dan para sahabat) selepas pembukaan Kota Makkah!. Hadis ini dapat difahami
dengan lebih jelas lagi menerusi riwayat lain daripada Mujasyi’ bin Mas’ud al-Sulami yang
menceritakan bahawa beliau telah datang kepada Nabi SAW untuk berbai’ah demi
berjihad dengan Baginda SAW. Lalu Baginda SAW bersabda: “Sesungguhnya hijrah telah

selesai untuk ahlinya, tetapi (berbai’ah) demi Islam, jihad dan kebaikan”.?

Hijrah juga membawa makna perubahan ke arah sesuatu yang baik sama ada berpindah
dari sesuatu tempat yang tidak aman ke tempat yang aman, atau juga dari perkara-
perkara buruk kepada perkara-perkara yang baik sebagaimana firman Allah SWT dalam

Surah al-Muddaththir ayat 5:

Maksudnya: “Dan segala kejahatan, maka hendaklah engkau jauhi”.

! Hadis riwayat al-Bukhari dan Muslim
2 Hadis riwayat Imam Muslim

Maka, secara mudahnya, erti kata hijrah ini boleh diguna pakai dalam banyak sudut dan
peringkat termasuk dalam merangka dasar dan polisi kerajaan. Natijahnya ialah untuk
menuju kepada sebuah kejayaan (al-falah) sama ada kepada diri sendiri, masyarakat dan

negara seluruhnya.

SIDANG JEMAAH YANG DIKASIHI SEKALIAN,

Seruan menuju kejayaan (al-falah) ini bertepatan dengan matlamat membangunkan
masyarakat yang bertamadun dan memiliki pemikiran dan peradaban yang tinggi seiring
dengan kemajuan dari sudut ekonomi dan kebendaan. la juga diinspirasi daripada
semangat “hayya ‘alal falah” yang berkumandang lima kali sehari mengajak setiap umat
Islam untuk bersama-sama menuju kejayaan berlandaskan al-Quran dan al-Sunnah. Lalu,

bagaimana yang dikatakan dengan orang-orang yang berjaya itu?

Secara ringkasnya, al-Quran telah menggariskan beberapa ciri orang yang berjaya.
Antaranya sebagaimana disebut dalam Surah al-Mu’minuun ayat 1 hingga 9. Allah SWT
menggariskan tujuh kriteria yang boleh membentuk al-falah dalam diri seseorang iaitu

beriman dengan Allah SWT, para Rasul dan hari akhirat, khusyuk dalam solat dengan

patuh dan takut kepada Allah SWT, menjauhi perkataan keji, maksiat serta perkara-

perkara yang melalaikan, menunaikan zakat sebagai medium penyucian jiwa, memelihara

kehormatan, menunaikan amanah serta janji dan memelihara solat dengan sempurna.

Ketujuh-tujuh kriteria al-falah ini akan diganjari dengan ganjaran syurga tertinggi di hari
akhirat kelak.

Orang yang berjaya juga ialah mereka yang berusaha menyeru kepada perkara kebaikan

dan melaksanakan amar makruf dan nahi munkar. Lihat dalam Surah ali Imran, Allah SWT

berfirman:

Maksudnya: “Dan hendaklah ada antara kamu satu puak yang menyeru (berdakwah)

kepada kebajikan (mengembangkan Islam), dan menyuruh berbuat segala perkara yang

baik, serta melarang daripada segala yang salah (buruk dan keji). Dan mereka yang

bersifat demikian ialah orang-orang yang berjaya”. (Surah ali Imran ayat 104)

SIDANG JEMAAH YANG DIKASIHI SEKALIAN,
Ada sebuah hadis yang diriwayatkan daripada 'Ugbah bin 'Amir, beliau bertanya: “Wahai
Rasulullah! Apakah itu kejayaan? Jawapan Baginda SAW:

“Jagalah lidah kamu, lazimilah rumah kamu (dengan melakukan kebaikan di dalamnya),

menangislah atas kesalahan kamu”.3

Menariknya hadis ini. Baginda ditanya tentang kejayaan, akan tetapi, dengan berhikmah,
Baginda SAW mengalihkan fokus kepada ‘cara untuk berjaya’ iaitu dengan menjaga lidah
(dari berkata yang keji dan sia-sia), sentiasa melakukan amal kebaikan, dan seterusnya
bertaubat kepada Allah SWT.

Selain itu juga, Allah SWT menyifatkan kejayaan memasuki syurga-Nya sebagai satu

kejayaan yang paling besar. Firman Allah SWT dalam Surah al-Taubah ayat 72:

Maksudnya: “Allah menjanjikan orang-orang yang beriman, lelaki dan perempuan, (akan
beroleh) Syurga-syurga yang mengalir di bawahnya beberapa sungai; mereka kekal di
dalamnya dan beroleh tempat-tempat yang baik di dalam "Syurga Adn" serta keredhaan
dari Allah yang lebih besar kemuliaannya; (balasan) yang demikian itulah kejayaan yang

besar”.

Justeru, untuk termasuk dalam kalangan hamba-Nya yang berjaya, maka hendaknya kita
berperilaku dengan tingkah-laku dan sifat-sifat orang berjaya sebagaimana yang telah

disebutkan tadi. Kita akan mendapatkan segala nikmat yang telah dijanjikan oleh Allah

3 Jami' at-Tirmizi, Kitab az-Zuhd, no: 2406, At-Tirmizi berkata: Hadis Hasan
4

SWT ini, dengan syarat kita melaksanakan segala apa yang telah diperintahkan dan
tinggalkan segala yang dilarang. Sesungguhnya Allah SWT itu Maha Adil dan Maha
Menepati janji-Nya. Marilah kita bersama-sama menjadi hamba-Nya taat dan dengan itu
kita. menempa sebenar-benar kejayaan di dunia dan di akhirat. Insya-Allah.

SIDANG JEMAAH YANG DIKASIHI SEKALIAN,
Bagi mengakhiri khutbah pada hari ini, ada beberapa kesimpulan yang saya ingin
tekankan;

Pertama: Konsep hijrah membawa maksud yang sangat luas dan ia boleh diguna pakai
dalam segenap sudut asal sahaja ia membawa natijah yang baik dan positif.

Kedua: Al-Quran dengan jelas menggariskan ciri-ciri orang yang berjaya sebagaimana
dapat dilihat dari Surah al-Mu’minuun ayat 1 hingga 6.

Ketiga: Sesungguhnya, sebenar-benar kejayaan itu ialah apabila seseorang itu dapat

memasuki syurga-Nya dan selamat dari seksaan api neraka.

Firman Allah SWT dalam Surah al-Ahzab ayat 70 — 71.

Maksudnya: “Wahai orang-orang yang beriman, bertakwalah kepada Allah, dan
katakanlah perkataan yang tepat - benar (dalam segala perkara), Supaya Dia memberi
taufig dengan menjayakan amal-amal kamu, dan mengampunkan dosa-dosa kamu. Dan

(ingatlah) sesiapa yang taat kepada Allah dan Rasul-Nya, maka sesungguhnya dia telah

berjaya mencapai sebesar-besar kejayaan”.

